
    Republika e Kosovës                                                          Komuna e Kaçanikut
    Republika Kosova                                                                       Opština  Kaçanik
    Republic of Kosovo                                                                                          Municipality  Kaçanik
RREGULLORE PËR MASAT DHE VEPRIMET PËR MBROJTJE  NGA ZJARRI  NË OBJEKTIN E  KOMUNËS
Kaçanik
Mars  2022
Ne baze te nenit 12, paragrafi 2, pika c) dhe 17, të Ligjit për vetëqeverisjen lokale, Nr-03/L-040, publikuar në (Gazeta zyrtare e Republikës së Kosovës, Nr-28/2008), neni 9, të Ligjit për Mbrojtje nga Zjarri, Nr-04/L-012, (Gazeta Zyrtare e Republikës së Kosovës, Nr. 7/10 2011) dhe nenit 83, shkronjat: g, h te Statutit  te Komunës së Kaçanikut, Kuvendi i Komunës në Kaçanik në mbledhjen e mbajtur me datën ------------ miratoi ketë:
RREGULLORE PËR MASAT DHE VEPRIMET PËR MBROJTJE NGA ZJARRI NË OBJEKTET E KOMUNËS

KREU I
DISPOZITAT E PËRGJITHSHME 

Neni 1

Kjo rregullore përcakton sistemin e masave dhe veprimet e mbrojtjes dhe shpëtimit në objektet e Komunës nga fatkeqësitë e zjarrit.
Neni 2

1. Me këtë Rregullore përcaktohet: 
1.1 Organizimi i mbrojtjes kundër zjarrit, detyrat dhe përgjegjësitë e punëtorëve të Komunës;
1.2 Mënyra e kryerjes së kontrollit të brendshëm dhe aplikimi i masave mbrojtëse nga zjarri;
1.3 Detyrat dhe përgjegjësitë e punëtorëve të cilët e kryejnë kontrollin e brendshëm;
1.4 Mënyra e njoftimit të punëtorëve me masat e rrezikshmërisë nga zjarri si dhe mënyra e reagimit në rast zjarri; 
1.5  Mjetet dhe pajisjet teknike për shuarjen e zjarrit;
1.6 Përgjegjësia e punëtorëve në rast të mos përmbushjes së masave mbrojtëse nga zjarri;
1.7 Detyrat e punëtorëve në rast të lajmërimit të zjarrit, si dhe pjesëmarrja në shuarjen e zjarrit.
Neni 3

1. Objektet e komunës janë objekte të rëndësishme publike dhe bëjnë pjesë në objektet e Kategorisë së Katërt (IV), siç përcaktohet me ligjin për Mbrojtje nga Zjarri.
2. Mbrojtja nga zjarri përfshin një tërësi masash dhe veprimesh të cilat caktohen dhe ndërmerren me qëllim të pengimit, të zgjerimit, lokalizimit dhe shuarjes së zjarrit si dhe shpëtimi i njerëzve dhe të mirave materiale, të cilat mund të rrezikohen nga zjarri në objektet e administratës së Komunës.
3. Mbrojtja nga zjarri organizohet dhe aplikohet në të gjitha objektet dhe hapësirat e administratës së komunës ku paraqitet rreziku nga shfaqja dhe përhapja e zjarrit.
Neni 4

1. 
Për organizimin e mbrojtjes nga zjarri janë përgjegjës: 
1.1 Kryetari i Komunës;
1.2 Drejtori përgjegjës për çështje të emergjencave;
1.3 Drejtorët e Drejtorive;
1.4 Stafi i Komunës;
1.5 Personi përgjegjës për mbrojtje nga zjarri;
KREU II
MASAT MBROJTËSE KUNDËR ZJARRIT
Neni 5
1. Të gjithë punëtoret që janë në marrëdhënie pune dhe personat të cilët gjenden në objektin e administratës së Komunës, kanë për detyrë ti respektojnë masat mbrojtëse nga zjarri të përshkruara në këtë rregullore dhe akte tjera të dala nga ligji.

2. Mbrojtja nga zjarri realizohet me zbatimin e masave dhe normave organizative dhe teknike, preventive dhe profesionale. 

3. Mbrojtja nga zjarri organizohet dhe zbatohet në të gjitha vendet dhe objektet e administratës së komunës të cilave ju kanoset rreziku nga zjarri. 

Neni 6
1. Me qëllim të tejkalimit të shkaqeve të zjarrit, parandalimit të paraqitjes, përhapjes dhe shuarjes së zjarrit, shpëtimit të njerëzve dhe pasurisë të rrezikuar nga zjarri në objektet e Komunës ndërmerren këto masa:
1.1 Gjatë projektimit dhe realizmit të punëve dhe adaptimeve në objektet ekzistuese, projektimit dhe ndërtimit të objekteve të reja, futjes së instalimeve dhe të pajisjeve në ato objekte, shfrytëzimit dhe mirëmbajtjes së objekteve, aplikohen normat teknike dhe standardet për mbrojtje nga zjarri;
1.2 Objektet e administratës së komunës duhet të jenë të pajisura me shkallët emergjente, të parapara për evakuim të menjëhershëm;
1.3 Objektet duhet të jenë të pajisura me hidrantë, aparat alarmues dhe pajisje tjera të parapara, si dhe mjete për shuarje të zjarrit. Numri, lloji dhe lokacioni i këtyre mjeteve, caktohet me planin e mbrojtjes nga zjarri, si dhe me normat dhe standardet teknike te mbrojtjes nga zjarri;
1.4 Instalimet dhe pajisjet elektrike të ventilimit, të ngrohjes, rrufepritësit, kanalizimit dhe të tjera në objekte mund të vendosen vetëm në mënyrën që të mos paraqesin rrezik nga zjarri. Punëtorët që kanë për detyrë mirëmbajtjen e instalimeve dhe pajisjeve të caktuara, kanë obligim që të bëjnë kontrollin e gjendjes dhe funksionimit të drejtë të pajisjeve dhe instalimeve, në atë mënyrë që në rast të dëmtimit të tyre, të mos shkaktojnë zjarrin në objektet e administratës së komunës;
1.5 Me planin për mbrojtje kundër zjarreve në objektet komunës caktohen lokalet ku ndalohet pirja e duhanit afër tyre. Vendosja dhe ruajtja e lëndëve djegëse si dhe materialeve tjera të cilat janë të prira për ndezje të lehtë, mund të bëhet vetëm në lokale të posaçme të deponimit në objekte, që janë ndërtuara sipas dispozitave për vendosjen dhe ruajtjen e këtyre materialeve. Për masat e ndalesave në vend të dukshëm theksohen vërejtjet përkatëse dhe shenjat e ndalimit.
1.6 Puna me zjarr të hapur, me aparate për saldim, prerje dhe ngjitje, mund të bëhet në lokale vetëm pasi paraprakisht të jenë marrë të gjitha masat e mbrojtjes nga zjarri dhe të jenë siguruar mjetet për shuarjen e tij.
1.7 Materialet e harxhuara, yndyrat, vajrat, ngjyrat, leckat, ambalazhet plastike, të drurit, si dhe materialet tjera të hedhura, jashtë përdorimit, pas përfundimit të ndërrimit, duhet të nxjerrën jashtë objekteve të administratës së Komunës, në rast të përdorimit të tyre.
1.8 Deponimi i materialeve në magazine dhe lokale tjera, bëhet në harmoni me dispozitat dhe standardet ne fuqi.
1.9 Në tavanet dhe kulmet e objekteve të komunës, ndalohet mbajtja e çfarëdo materiali apo pajisje, me përjashtim të pajisjeve dhe mjeteve për shuarjen e zjarrit;
1.10 Lëndët djegëse dhe gazrat, nuk guxojnë të kalojnë përmes rrjetit të kanalizimit dhe të derdhen në kanalizimin kryesor;
1.11 Është i ndaluar riparimi i automjeteve brenda objekteve dhe hapësirave të objekteve të Komunës.
1.12 Në hapësirat e objekteve të komunës, nuk guxon të përdoren reshotë, nxehëset, radiatorët elektrikë, si dhe aparatet e ngjashme termoelektrike dhe gaz të ngrohjes pa marrjen e pëlqimit nga shërbimi emergjentë në komunë. Është e obliguar shkyçja e të gjitha këtyre aparateve termoelektrike, pajisjeve dhe mjeteve tjerë ngrohjes pas çdo përdorimi.
1.13 Hyrjet, daljet, kalimet dhe shkallët në objekte, duhet të jenë gjithmonë të lira për kalim.
1.14 Kryerja e punëve të rrezikshme që mund të nxisin zjarrin jashtë hapësirave të objekteve të administratës së Komunës, që janë parapara për qëllime të tilla, mund të lejohen vetëm më kusht që paraprakisht të jenë marrë të gjitha masat për mbrojtje kundër zjarrit.
Neni 7
1. Aparatet, pajisjet dhe mjetet e dedikuara për shuarjen e zjarrit, si dhe pajisjet dhe instalimet për lajmërimin dhe sinjalizimin automatik të zjarrit në objektet e komunës, mund të përdoren vetëm kur përmbushin kriteret dhe standardet e parapara teknike ose pas marrjes së pëlqimit, nga organizata e autorizuar e zjarrfikësve.
2. Aparatet, pajisjet dhe mjetet për shuarjen e zjarrit, vendosen në vende të dukshme dhe ku qasja është e lirë, në të gjitha objektet e administratës së komunës. Ato mund të shfrytëzohen vetëm për lokalizmin dhe shuarjen e zjarrit. Vendet në të cilat ndodhen mjetet për shuarjen e zjarrit, shënohen me shenja të dallueshme.
3. Aparatet, pajisjet dhe mjetet për shuarjen e zjarrit, si dhe pajisjet dhe instalimet për sinjalizimin dhe lajmërimin e zjarrit, mbahen në gjendje të rregullt dhe për to mbahet evidencë e rregullt.
4. Kontrollimi i pajisjeve dhe mjeteve për shuarjen e zjarrit, si dhe pajisjet dhe instalimet për sinjalizimin dhe lajmërimin automatik të zjarrit, duhet të bëhet çdo tre muaj dhe raporti me shkrim duhet të dorëzohet në administratën e komunës.
KREU III
ORGANIZIMI I MBROJTJES NGA ZJARRI
Neni 8
1. Kryetari i Komunës në kuadër të kompetencave të përcaktuara me ligj përcakton politikën mbrojtëse nga zjarri, si dhe mbrojtjen e punëtorëve dhe të pasurisë, si vijon:
1.1 Nxjerr akte vendime dhe urdhëresa, plane dhe programe në të cilat rregullohet mbrojtja nga zjarri në objektet e komunës si dhe marrjen e masave mbrojtëse nga zjarri. 
1.2 Përcjell gjendjen e organizimit, si dhe avancimin e mbrojtjes kundër zjarrit; 
1.3 Shqyrton përmbajtjen e planit për mbrojtje nga zjarri së paku një herë në vit si dhe vlerësimin e përputhshmërisë së këtij plani me planin zhvillimor të komunës.
1.4 Nxjerrë akte tjera për mbrojtjen nga zjarri në objektet e komunës. 
Neni 9
1. Drejtoria përgjegjëse për çështje të emergjencave ka këto të drejta dhe detyra: 
1.1 Kujdeset për zbatimin e vendimeve dhe akteve nga neni 9 për mbrojtje nga zjarri.
1.2 Kujdeset për furnizim me mjete teknike dhe mjete të nevojshme për mbrojtjen dhe shuarjen e zjarrit;

1.3 Kujdeset për zbatimin e masave mbrojtëse nga zjarri; 
1.4 Ndërmerr të gjitha masat e nevojshme për montimin, rregullimin e aparateve për mbrojtjen kundër zjarrit; 
1.5 Është përgjegjës për zbatimin e masave mbrojtëse nga zjarri para planifikimit të ndërtimit, rikonstruimit ose adaptimit të objektit; 
1.6 Kryen edhe punë tjera të cilat janë të përcaktuara me këtë rregullore, dispozitat e akteve të Komunës dhe ligjeve në fuqi.
Neni 10

1. Në kuadër të zbatimit të masave mbrojtëse nga zjarri, të gjithë drejtoret e drejtorive e kanë detyrë dhe përgjegjësi të: 
1.1 Kontrollojnë organizimin dhe zbatimin e masave mbrojtëse nga zjarri të caktuara me këtë rregullore; 
1.2 Mënjanimin e rrezikut i cili mund të paraqitet nëse vet e ka shkaktuar zjarrin ose nga ana e punëtorëve apo personit të tretë në kuadër të drejtorisë së tij; 
1.3 Organizon njohjen e punëtorëve me rrezikun nga zjarri dhe masat mbrojtëse si dhe reagimin në rast zjarri; 
1. 4 Kujdeset për furnizim me mjete teknike dhe mjeteve të nevojshme për mbrojtjen dhe shuarjen e zjarrit; 
1.5 Lajmëron drejtorin për emergjenca në kuadër të komunës për marrjen e masave urgjente të mbrojtjes nga zjarri, në rast se punonjësit e drejtorisë nuk janë në gjendje që vet me sukses të ndërmarrin masa për shuarjen e zjarrit; 
1.6 Merr pjesë në veprimet e shuarjes së zjarrit, shpëtimin e njerëzve të rrezikuar dhe pasurisë deri në momentin e ndërmarrjes së veprimeve nga ana e zjarrfikësve; 
1.9 Kryen edhe punë tjera nga lëmia e mbrojtjes nga zjarri të cilat janë të përcaktuara me këtë rregullore, dispozitat e akteve ligjore të Komunës dhe ligjeve në fuqi
Neni 11
       Përgjegjësi për mbrojtje nga zjarri
1. Përgjegjësi për mbrojtjen nga zjarri në komunë është përgjegjës: 
1.1  Për mbikëqyrjen e aprovimit të masave të caktuara të mbrojtjes nga zjarri;
1.2  Bënë analiza dhe raporton mbi gjendjen dhe problemet e mbrojtjes nga zjarri, si dhe organizimin dhe përgatitjen teknike;
1.3  Jep udhëzime më të afërta, vërejtje për objekte në bazë të specifikacionit në lidhje me rrezikun e zjarrit, mënyrën e mbrojtjes, si dhe veprimin në rast zjarri;
1.4 Organizon dhe kujdeset për evidencën e rregullt të pajisjeve të mbrojtjes kundër zjarrit;
1.5  Përcakton kushtet nën të cilat mund të shfrytëzohen pajisjet për shuarjen e zjarrit, aparatet për saldim dhe pajisjet tjera që punojnë me lëndë djegëse dhe gazrave djegëse, si dhe merr masa për largimin e tyret në vende të caktuara;
1.6  Në marrëveshje me drejtorët e drejtorive organizon aftësimin profesional të punëtorëve të punësuar nga lëmia e mbrojtjes në punë dhe mbrojtjes kundër zjarrit;
1.7  Kontrollon nevojat dhe propozon furnizimin me pajisje adekuate, përgatitje dhe mjete për evitimin e zjarrit, lajmërimin dhe shuarjen e zjarrit në mënyrë efikase;
1.8  Mbanë evidencën e punëtorëve të cilët kanë kryer kurse nga mbrojtja kundër zjarrit,si dhe punëtoret të cilët janë të detyruar të intervenojnë në rast rreziku nga zjarri;
1.9  Kryen edhe punë tjera të cilat janë të rregulluara me akte ligjore.
Neni 12
Detyrat e punëtorëve për mbrojtje nga zjarri 

1. Të gjithë stafi i komunës duhet:
1.1 Të njoftohet me rrezikun nga zjarri dhe ti zbatojnë masat e mbrojtjes kundër zjarrit sipas kësaj rregullore;
1.2 Të kujdeset për rregullsinë dhe përdorimin e pajisjeve kundër zjarrit dhe mjeteve që janë të dedikuara për fikjen e zjarrit
1.3 Të evitojnë rrezikun i cili mund të jetë si shkaktarë i zjarrit ose të ndonjë fatkeqësie tjetër;

1.4 Të gjitha prishjet dhe dëmtimet në pajisjet elektrike, instalimet dhe pajisjet tjera prej të cilave mund të rrezikohet siguria e objektit dhe pasurisë së komunës, të lajmëroj menjëherë shërbimin profesional për të marr masa për largimin e tyre;
1.5 Në rast të paraqitjes së zjarrit ka për detyrë urgjentisht të lajmëron njësinë e zjarrfikësve dhe menjëherë të ndërmarrin masat e nevojshme për shuarjen e zjarrit. 
Neni 13
Punëtori përgjegjës për mbrojte nga zjarri ka për detyrë që secilin punëtor të ri që fillon punën në Komunë ta njoftojë me masat në rast të rrezikut nga zjarri, si dhe mënyrën si të mbrohet. Njoftimi bëhet me biseda individuale. 

Neni 14

Me ardhjen njësisë së zjarrfikësve të gjithë punëtoret që gjenden në afërsi të zjarrit me lejen e drejtorit kanë për detyrë të vihen nën komandën e udhëheqësit të njësisë së zjarrfikësve dhe të zbatojnë urdhrat e tij. 
Neni 15

1. Për shuarjen e zjarrit dhe shpëtimit të njerëzve dhe pasurisë, udhëheqësi i njësitit të zjarrfikësve ka të drejtë: 
1.1 Të ndaloj qëndrimin në vendin ku është lajmëruar zjarri personave të cilët nuk marrin pjesë në shuarjen e zjarrit;
1.2 Urdhëron largimin e personave dhe materialin nga objekti i cili rrezikohet nga zjarri;
1.3 Urdhëron ndërprerjen e rrymës, gazit dhe burimeve tjera të energjisë

1.4 Të shfrytëzoj ujin nga të gjitha burimet, 

1.5 Të rrënoj pjesërisht apo plotësisht objektet nga tëcilit mund të përhapet zjarri, nëse përhapja tij nuk mund të evitohet në ndonjë mënyrë tjetër.

1.6. Të shfrytëzoj mjetet e tjera të transportit për bartjen e personave të lënduar nga vendi i ngjarjes deri në qendrën shëndetësore më të afërt.

1.7 T’i shfrytëzoj të gjitha mjetet teknike dhe pajisjet tjera të nevojshme për kryerjen e operacionit. 

Neni 16
Mënyra e kryerjes së kontrollit
Me kontroll të brendshme të mbrojtjes nga zjarri nënkuptohet ndërmarrja e masave profesionale nga punëtoret e inkuadruar në Komunë sipas kësaj rregullore.
Neni 17

Për kryerjen e kontrollit punëtoret janë të detyruar që rregullisht të kryejnë kontroll vizuale ambientit dhe rrethit të objektit, dhe të bashkëpunoj me përgjegjësitë e mbrojtjes nga zjarri dhe të lajmëroj për masat e ndërmarra.
Neni 18
Përgjegjësia e punëtorëve për mos respektimin e masave mbrojtëse nga zjarri

Të gjithë punëtoret e Komunës janë përgjegjës për zbatimin e masave për mbrojtje nga zjarri dhe mirëmbajtjen e pajisjeve kundër zjarrit të përshkruar me këtë rregullore dhe me ligj. Mosrespektimi dhe mos përmbajtja e masave kundër zjarrit konsiderohet shkelje e rënd e detyrave të punës, për çka punëtorit mund ti shqiptohet masa disiplinore sipas legjislacionit në fuqi.
KREU IV

                      DISPOZITAT KALIMTARE DHE PËRFUNDIMTARE

Neni 19
1. Dispozitat e kësaj Rregullore vlejnë për punëtorët e Komunës  në marrëdhënie të përhershme, punëtorëve me kohë të pacaktuar, si dhe të gjithë personave të cilët mundë të ndodhën në hapësirat e objekteve të komunës
2. Në të gjitha rastet kur kërkohet një veprim për mbrojtje nga zjarri kërkohet vendimi i Kryetarit të Komunës. 

Neni 20
Zbatimi

Përgjegjës për zbatimin e kësaj Rregulloreje është Kryetari i Komunës, i cili sipas nevojës dhe kërkesës së anëtarëve të Kuvendit të Komunës raporton për zbatimin e saj.
Neni 21 
Ndryshimi dhe Plotësimi 

Ndryshimet dhe plotësimet e kësaj rregullore bëhen në harmoni me Ligjin për mbrojtjen nga zjarri dhe ligjeve tjera në fuqi. 
Neni 22

Hyrja në fuqi

Kjo rregullore hynë në fuqi pas aprovimit nga Kuvendi i Komunës dhe shpalljes në tabelën e shpalljeve.
                                                                                Kryesuesi i Kuvendit të Komunës

                                                                                                  Kemal Murseli
